
			Ó amigo

		

	
		
			da beleza e a quincalla

		

	
		
			A PERCEPCIÓN

			de moitas cousas

			prescribe

			de súpeto desvanécese

			a opinión

			o escudo que protexe o corazón

			cae

			e non se oe estrondo ningún

			a sabedoría é unha abstinencia

			modifica os grupos humanos

			que nese intre se ven involucrados

			ou entran en contacto ou proximidade

			co individuo portador de luz

			aínda que só sexa de modo conxuntural

			a súa influencia déixase sentir

			porque todo se ordena no seu perímetro

			pero non fai estrondo ningún

			fai felices ós homes 

		

	
		
			QUE a casa é

			unha fronteira de dignidade

			transparente limiar da escuridade á luz

			da axitación ó repouso

			un lugar construído

			por aquilo do que formas parte

			onde es recibido

			como parte daquilo en que consiste

			a casa

			ese campamento

			a onde un chega e repousa

			preferible a calquera outro

			instituíndose como norma

			e alicerce de discernimento

			entre o adentro e o afora 

			onde a desconfianza non ten lugar

			e o anómalo non sucede

			pois es alí

			enormemente querido

		

	
		
			POIS que dixeches

			se todo o que dixeches

			xa non serve nin predica nada

			foi necesario pra chegar ata aquí

			abrirse paso por entre os fantasmas

			unha travesía que nunca dirías

			que tería fin

			unha fin que non podías

			nin ti nin os teus antergos

			imaxinar

			pois esa capacidade de imaxinar

			vén dada polo vivido

			con moita anterioridade

			á túa presenza aquí

			antes incluso dos teus recordos

			aqueles que che son privativos

			e elaborados sen o concurso

			de fantasma algún

			e así é que

			perseverar no relampo

			na luz

			xa non parece

			que poida evitarse

			pois é tan superior

			á calidade da tebra a luz

			que tardarás en vela

